
POD  KOPRIVIĆEN

Nigda smo se va mojen seli pićen
saku večer sastajali pod koprivićen.

To j bilo
prija
kad nij bilo struje ni radija.

O politiki su pripovidali
stari dedi, traljavi i sedi
(nan mlajin bi bili rekli:
vi ste bili v riti
a mi va tujen sviti.)

Niki dan smo se slučajno sastali
pod velin koprivićen v hladi,
kot nigda kad smo bili mladi.

Sada nas je tuga ponjela,
ostareli smo mi i koprivić srid sela,
on tužno s listi prebira
kot da j v srid simitira
i š njimi pomalo maše
kot stara baba
kad žvaklja očenaše...


